
ՀԻՄՆԱՎՈՐՈՒՄ
«Հայաստանի Հանրապետության կառավարության 2022 թվականի հունիսի 30-ի թիվ 981-Ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման 

	   Իրավական ակտի ընդունման անհրաժեշտությունը (նպատակը)
Սույն որոշման ընդունման նպատակն է Հայաստանի Հանրապետության կառավարության 2022 թվականի հունիսի 30-ի թիվ 981-Ն որոշմամբ հանրության գերակա շահ ճանաչված սեփականության օտարման գործընթացը սկսելու վերջնաժամկետը երկարաձգել մինչև 2024 թվականի դեկտեմբերի 30-ը։

	  Կարգավորման հարաբերությունների ներկա վիճակը և առկա խնդիրները
Հյուսիս-հարավ ճանապարհային միջանցքի ներդրումային ծրագիր-Ծրագիր 4-ի շրջանակներում իրականացվում է Սիսիան-Քաջարան ճանապարհահատվածի կառուցման  ծրագիրը (այսուհետ՝ Ծրագիր), որի կարիքների համար ՀՀ Սյունիքի մարզի տարածքում գտնվող 570 միավոր հողամասերի որոշ հատվածների նկատմամբ ՀՀ կառավարության 2022 թվականի հունիսի 30-ի թիվ 981-Ն որոշմամբ (այսուհետ՝ Որոշում) ճանաչվել է հանրության գերակա շահ։
Օտարվող սեփականության օտարման գործընթացը սկսելու վերջնաժամկետ է սահմանվել 2023 թվականի օգոստոսի 30-ը:
«Հանրության գերակա շահերի ապահովման նպատակով սեփականության օտարման մասին» օրենքի (այսուհետ՝ Օրենք) 10-րդ հոդվածի 1-ին մասի համաձայն՝ ձեռքբերողը պարտավոր է մինչև հանրության գերակա շահ ճանաչելու մասին կառավարության որոշմամբ սահմանված սեփականության օտարման գործընթացը սկսելու վերջնական ժամկետի օրը օտարվող սեփականության սեփականատերերին և օտարվող սեփականության նկատմամբ գույքային իրավունքներ ունեցողներին պատշաճ ձևով ուղարկել սեփականության օտարման պայմանագրի (այսուհետ՝ օտարման պայմանագիր) նախագիծը:
Մինչև օտարման պայմանագրերի նախագծերն օտարվող սեփականության սեփականատերերին, օգտագործողներին ուղարկելը՝ նույն Օրենքի 7-րդ հոդվածի 6-րդ մասի համաձայն՝ կառավարության սահմանած կարգով և ժամկետներում լիազոր մարմինը կազմում է օտարվող սեփականության նկարագրության արձանագրությունը (այսուհետ՝ նկարագրության արձանագրություն), որին իրավունք ունեն մասնակցելու ձեռքբերողը, սեփականատերը և սեփականության նկատմամբ գույքային իրավունքներ ունեցողները, եթե սեփականության նախնական ուսումնասիրության ժամանակ արձանագրությունը չի կազմվել: 
Օտարվող սեփականության նկարագրության արձանագրության մեկ օրինակը, այն կազմելուց հետո ոչ ուշ, քան երեք օրվա ընթացքում, պատշաճ ձևով ուղարկվում է սեփականատիրոջը և սեփականության նկատմամբ գույքային իրավունքներ ունեցող անձանց, որոնք իրավունք ունեն արձանագրությունը ստանալուց հետո` մեկ ամսվա ընթացքում, այն բողոքարկել լիազոր մարմնին կամ դատարան:
	Ներկայում արդեն իսկ ավարտվել են հանրության գերակա շահ ճանաչված օտարվող սեփականության տեղազննման, չափագրման, գույքագրման, սոցիալ-տնտեսական ուսումնասիրության աշխատանքները, որի արդյունքների հիման վրա այժմ կազմվում են նկարագրության արձանագրություններ: Նշված գործընթացն ավարտման փուլում է։ 
Նկարագրության արձանագրությունների կազմման աշխատանքների ավարտից հետո անհրաժեշտ է ապահովել արձանագրությունների ծանուցման գործընթացը:
 Նկարագրության արձանագրությունների կազմումից և ծանուցումից հետո կմեկնարկի օտարվող սեփականության գնահատման գործընթացը, որն իրականացվում է անշարժ գույքի գնահատողի կողմից՝ հիմք ընդունելով Օրենքի 11-րդ հոդվածի պահանջները։ 
Նշված գործընթացի ավարտից հետո կկազմակերպվեն օտարման պայմանագրերի նախագծերի կազմման աշխատանքները և օտարվող սեփականության սեփականատերերին և գույքային իրավունք ունեցող անձանց կուղարկվեն օտարման պայմանագրերի նախագծերը։
Հաշվի առնելով օտարվող հողամասերի մեծ քանակը՝ հանրության գերակա շահ ճանաչված գույքերի օտարման գործընթացն ավարտին հասցնելու համար անհրաժեշտություն է առաջացել երկարաձգել օտարման գործընթացի սկզբի վերջնաժամկետը, որի ընթացքում հնարավոր կլինի ապահովել պայմանագրերի նախագծերի կազմման և  ծանուցման գործընթացը։
Հաշվի առնելով վերոգրյալը և նկատի ունենալով, որ վերը նշված գործընթացների իրականացումը պահանջում է լրացուցիչ ժամանակ՝ ուստի նախագծով առաջարկվում է Որոշմամբ օտարվող սեփականության օտարման գործընթացը սկսելու վերջնաժամկետ սահմանել 2024 թվականի դեկտեմբերի 30-ը։ 

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.

Նախագիծը լրացուցիչ ֆինանսական միջոցների անհրաժեշտություն և ՀՀ 2023 թվականների պետական բյուջեի եկամուտներում և ծախսերում փոփոխություններ չի առաջացնում:            

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021-2026թթ. ծրագրի 3-րդ բաժնի 3․2 կետի համաձայն՝ ճանապարհաշինության զարգացման ոլորտում իրականացվում են հետևյալ բարեփոխումները՝  Սիսիան-Քաջարան 60 կմ երկարությամբ նոր ճանապարհահատվածի, այդ թվում՝ շուրջ 9 կմ երկարությամբ Բարգուշատի թունելի կառուցման աշխատանքները։ 
Նախագծի ընդունման ակնկալվող արդյունքը․
Նախագծի ընդունման արդյունքում Հյուսիս-հարավ ճանապարհային միջանցքի ներդրումային ծրագիր-Ծրագիր 4-ի շրջանակներում Սիսիան-Քաջարան նոր ճանապարհահատվածի օտարման գոտու սահմաններում գտնվող հողամասերը օրենքով սահմանված կարգով՝ նախնական համարժեք փոխհատուցմամբ կօտարվեն ՀՀ-ին,  ինչը թույլ կտա Ծրագրի իրագործման համար անհրաժեշտ հողամասերն ազատել 3-րդ անձանց իրավունքներից, տրամադրել կապալառու կազմակերպությանը՝ ապահովելով Ծրագրի բնականոն ընթացքը:





